
Врз основа на член 4 став 2 од Законот за социјалната заштита (“Службен весник на РМ” бр. 79/2009)  и член 33 од Законот за извршување на Буџетот на Република Македонија за 2010 година (“Службен весник на РМ” бр.156/09), Владата на Република Македонија на седницата одржана на ______________ година,  донесе
П Р О Г Р А М А
за остварување на социјалната заштита за 2010 година
I. Појдовна основа
Остварувањето на социјалната заштита во Република Македонија во 2010 година се заснова на Законот за социјалната заштита, Законот за семејство, Законот за вработување на инвалидните лица, Кривично правните прописи и други закони и подзаконски акти, со кои се уредени правата и услугите од социјалната заштита.
Со Програмата поблиску се уредуваат подрачјата на социјална заштита, потребите на населението, социјалната превенција и начинот и средствата за остварувањето на социјалната заштита. Програмата е усогласена со одредбите од Законот за извршување на Буџетот на Република Македонија за 2010 година, со кој се предвидува донесување на програма на Владата на Република Македонија за средствата наменети за социјални надоместоци.
Со Програмата се врши усогласување на социјалната заштита со потребите на граѓаните за подобрување и развој на услугите и мерките од социјална заштита.
Во Програмата се применети политиките и определбите на Владата на Република Македонија за 2010 год. со која се имплементираат стратешките приоритети на Републиката за тековната година, мерките утврдени со политиката на вработување во Стратегијата за вработување за 2006 - 2010 година и Националниот акциски план за вработување за периодот  2008 - 2010 година, Оперативниот план за активните програми и мерки за вработување за 2010 година, Националната стратегија за деинституционализација во системот на социјална заштита во Република Македонија 2008-2018 година, Оперативниот план за спроведување на Нациoнална стратегија за деинституционализација во системот на социјална заштита во Република Македонија 2008-2018 година, Националната стратегија за заштита од семејно насилство 2008-2011 година,  Акцискиот план за превенција и спаравување со сексуална злоупотреба на деца и педофилија 2009-2012,   Акционен план за имплементација на Стратегија за интеграција на бегалци и странци 2008-2014, Програмата за помош и подршка при реинтеграција на повратници во Република Македонија согласно реадмисионите договори, ревидирана Национална Стратегија за изедначување на правата на лицата со инвалидност 2010-2018 година, Национална Стратегија за старите лица 2010 – 2019 и Буџетот на Република Македонија за 2010 година. 
Во остварувањето и развојот на социјалната заштита во 2010 година, значајно место ќе имаат меѓународните документи,  конвенции и препораки, меѓу кои се: Стратегијата за социјална кохезија на Европскиот комитет за социјална кохезија, Милениумските развојни цели на ОН во делот на првата развојна цел: намалување на сиромаштијата како и други препораки врз основа на кои ќе се врши постапно приближување кон законодавството на ЕУ.
Во рамки на реформските зафати во социјалната заштита во 2010 година ќе продолжи реализацијата на Проектот за имплементација на социјалната заштита , финансиран со средства од заем од Светска банка. Овој проект содржи програма за подршка на социјалната заштита и има за цел да се подобри ефективноста и ефикасноста на системот на социјалната заштита преку подобрување на администрирањето на различните видови на социјални бенифиции. Новиот систем на парични права од социјалната заштита, по донесување на новиот Закон за социјалната заштита, преставува основа за воспоставување на систем за електронска евиденција и обработка на податоците. Во завршна фаза е дизајнирање и воспоставување на современ интегриран информационен систем во Министерството за труд и социјална политика и во Центрите за социјална работа, преку кој ќе се реализира администрирањето и исплатата на сите социјални бенефиции. ЈУ Завод за социјални дејности спроведе проект за развивање на Ресурсен центар за деца во социјален ризик, со кој  е опфатено и воспоставување на евиденцијата и стручната документација за сите социјални услуги. 
Исто така, во рамките на реформските процеси во социјалната заштита во 2010 година ќе се реализира Програмата за условен паричен  надоместок за средно образование, со цел подобрување на пристапот и квалитетот на образованието за ученици во средно образование од домаќинства кои се корисници на право на социјална парична помош. Со оваа програма ќе се обезбедат дополнителни парични надоместоци за учениците, кое право е условено со запишување и посетување на средното образование и има за цел да го зголеми бројот на лица запишани во средно образование од домаќинства корисници на правото на социјална парична помош, како и реализацијата на задолжително средно образование во Република Македонија. Средствата за спроведување на оваа програма се обезбедени преку Договор за заем со  Меѓународната Банка за обнова и развој - Светска банка.
II. Потреби на населението
Социјалната заштита се остварува преку систем на мерки, активности и политики за спречување  и надминување на основните социјални ризици на кои е изложен граѓанинот во текот на животот, за намалување на сиромаштијата и социјалната исклученост и за јакнење на неговиот капацитет за сопствена заштита. Социјалната заштита  во 2010 година ќе се реализира преку обезбедување на:
          -  услуги и мерки за социјална превенција, вонинституционална заштита и институционална заштита за граѓаните кои се изложени на основните социјални ризици и
- права на парична помош од социјална заштита, и тоа:
· постојана парична помош за лицата неспособни за работа и материјално необезбедени;
· социјална парична помош за лицата способни за работа и материјално необезбедени;
·  паричен надоместок за помош и нега од друго лице;
· право на здравствена заштита;
· надоместок на плата за скратено работно време поради нега на дете со телесни или ментални пречки во развојот;
· еднократна парична помош или помош во натура;
· парична помош за социјално домување ;
· парична помош на лице кое до 18 години возраст имало статус на дете без родители и родителска грижа. и
· парична помош на мајка која родила четврто дете.

Во 2010 година се предвидува да бидат опфатени со услугите и мерките на социјалната заштита следниве корисници на социјална заштита:
· малолетни лица без родителска грижа до 18 годишна возраст- 1.115 лица;-- лице кое до 18 годишна возраст имало статус на дете без родители и родителска грижа, до навршување на 26 години - 472 лица; 
· малолетни лица со воспитно социјални проблеми - 7.898 лица; 
· малолетни лица воспитно запуштени - 3.650 лица; 
· малолетни лица со пречки во развојот - 5.875 лица ; 
· возрасни лица од следниве категории корисници: стари лица - по повеќе основи - 7.600 лица; полнолетни лица со психичка и физичка попреченост - 8.105 лица; лица од семејства  со нарушени односи во семејството - 3.511 лица; возрасни лица со општествено негативни навики  - 1033 лица;
· лица со признат статус на бегалец и лица под супсидијарна заштита - 1113 лица, нови баратели на азил сместени во установа – 30 , лица вратени по однос на договори за реадмисија -60 лица 
· други полнолетни лица корисници на услуги - 3.525 лица.  
Дел од овие лица ќе бидат опфатени со одделно право на социјалната парична помош, згрижување во установа, со вонинституционална социјална заштита и друг вид на услуги и мерки согласно со законот. 
III.  Активности во социјалната заштита , согласно потребите на населението и социјалната превенција
1. Продлабочување на процесот на децентрализација во социјалната заштита
       Министерството за труд и социјална политика, и понатаму во 2010 година ќе продолжи со следење на  имплементацијата на со закон создадената обврска на општините , Градот Скопје и општините во Градот Скопје, да организираат и обезбедат социјална заштита согласно со специфичните потреби од социјална заштита за граѓаните од своето подрачје.  Ќе се преземат активности за развивање и јакнење на соработка на полето на социјалната заштита,  помеѓу Министерството за труд и социјална политика и центрите за социјална работа со единиците на локалната самоуправа. Анализата на искуствата од оваа фаза на децентрализацијата, ќе помогне, во наредниот период да се оди кон продлабочување на процесот на децентрализација.
2. Справување со сиромаштијата и социјалната исклученост

Министерството за труд и социјална политика ќе продолжи со континуирано развивањето на политиките за социјално вклучување на најранливите категории на граѓани.  Министерството за труд и социјална политика е еден од клучните носители на целокупниот процес на социјална инклузија превзема мерки  во функција на почеток на инкорпорирање на заедничките цели на ЕУ во националните политики, а кои се однесуваат на спремност на земјата за изработка на Заедничкиот меморандум за инклузија.

Во текот на 2010 година планирано е финализирање на  Национална стратегија за борба против сиромаштијата и социјалното исклучување во Република Македонија, со посебен акцент на вработувањето, социјалната и здраствената заштита, долгорочната нега, образованието и домувањето, како основни приоритетни области за надминување на социјалната исклученост на ранливите групи, овозможување на детските права во секоја поединечна област, како и воведување на родовиот концепт при третирања на овие прашања    Овој сеопфатен документ произлегува како резултат од спроведениот широк консултативен процес меѓу релевантните институции на национално и на локално ниво, локалните самоуправи, социјалните партнери, активно вклучувајќи ги и ранливите социјални категории на население и невладиниот сектор. Со изработката на истоимената стратегија ќе следува подготовка на  национален Оперативен план за нејзина успешна имплементација. Активностите на креирање и имплементација на политиките од оваа област ќе ги следи и координира Национално координативно тело во кое членуваат високи државни службеници од ресорните министерства, како и Заедницата на единиците на локалните самоуправи.

Во оваа насока ќе следи унапредување на социјалното вклучување на најранливите категории преку овозможување на пилотирање на конкретни проекти од областа на  социјалната инклузија на локално и национално ниво. 

Во наредниот период континуирано ќе се јакнат капацитетите на граѓанскиот сектор и ќе се подржува негово поактивно вклучување и учество во креирањето и имплементирањето на политиките и програмите од областа на социјално вклучување и борба против сиромаштијата. Во таа насока, ќе биде формирана Националната мрежа за борба против сиромаштија, која треба да се вклучи во Европската мрежа за намалување на сиромаштијата. 

Во функција на имплементирање на Националната стратегијата за деинституционализација, планирано е дополнително значително проширување и јакнење на постоечката мрежа на вонинституционалните форми на заштита, преку отворање на нови 24 станбени единици, во кои е планирано сместување на дополнителни 96 корисници. Со цел  постигнување на  континуитет во социјализацијата и интеграцијата на лицата со попреченост во менталниот развој над 18 години во локалната заедница, преку  избрано здружение на граѓани ќе се овозможи формирање на осум станбени заедници во југоисточниот регион, во кои ќе бидат сместени 32 корисници, деинституционализирани  од ЈУ Специјалниот завод  Демир Капија .

Исто така, ќе бидат спроведувани активности за јакнење на административните капацитети преку континуирани обуки за унапредување на работа на стручните кадри во службите, како и обуки за психосоцијална поддршка на сместените корисници.  Во текот на 2010 година ќе бидат преземени активности за проценка на можностите за деинституционализација и на децата без родители и родителска грижа сместени во резиденцијални установи и создавање на услови за нивно поквалитетно живеење преку примена на најсоодветни форми на вонсинституционална заштита.
Во текот на јануари 2010 година,  по спроведен јавен повик ќе се изврши избор на здружение на граѓани во југоисточниот регион на земјата преку кое ќе се подржи  планот за воспоставување на социјални служби во заедницата за лица со попреченост во менталниот развој над 18 години, како и воспоставување на ефикасна мрежа на квалитетни служби во заедницата и развивање на стандарди за квалитетот на понудените услуги на корисниците. 

Во делот на активностите за инклузија на лицата со инвалидност, ќе биде подготвен Оперативен план за спроведување на ревидираната Национална стратегија за изедначување на правата на лицата со инвалидност (2010-2014), чија цел е обезбедување на сеопфатна работна рамка која ќе биде флексибилна и прилагодлива, а истовремено ќе послужи како практична алатка за развој и имплементација на стратегии и политики преку кои ќе се овозможи унапредување на човековите права, еднаквите можности и целосна интеграција на лицата со инвалидност. Во таа насока по ратификувањето на по Конвенција на ООН за заштита на правата на лицата со инвалидност, во соработка со другите министерства и Националниот Совет на инвалидски организации и други организации на лица со инвалидност ќе биде подготвен Акционен план за усогласување на законските и други мерки со одредбите од Конвенцијата. 

Во текот на 2010 година согласно донесениот Закон за употреба на знаковниот јазик планирано е финансирање и имплементирање на Програма за обука на толкувачи на знаковен  јазик, преку која ќе се организираат две обуки за 30 толкувачи на знаковен јазик, како и организирање на семинари за родители на деца со оштетен слух и деца на родители со оштетен слух во соработка со Националниот Сојуз на глуви и наглуви на Македонија. Воедно, планирана е и подршка на работата на Комисијата за стандардизација на знаковниот јазик, како и покривање на трошоците за толкувања наменети за задоволување на секојдневните потреби на глувите лица, во согласност со одредбите од Законот.

Во насока на подигнување на грижата за децата со посебни потреби, вклучувајќи ги и децата со аутизам, планирано е отварање на еден дневен центар за деца со аутизам во Скопје и по еден Дневен центар во општините Струмица, Валандово, Кочани и Свети Николе.

Согласно донесениот Акционен план за изградба на пристапни рампи за лицата со инвалидност во објекти од јавен интерес, активностите ќе се насочат кон изградба на лифтови или вертикално подигачки платформи во објекти на установи во надлежност на Министерството за труд и социјална политика.
Планирани се конкретни активности за спречување на појавата на сексуална злоупотреба на деца и педофилија преку подигнување на јавната свест и континуирани обуки на стручните работници кои работат на овој проблем, како и реализација на други активности, согласно Акциониот план.

Вонинституционалната заштита ќе се зајакне и со дополнителни  дневни центри за деца на улица и улични деца во општина Прилеп и Охрид, како и Транзитен центар за 24 часовно сместување на улични деца во Скопје. Во текот на 2010 година ќе се превземаат интезивни активности за отворање на Советувалиште за работа со деца од улица-пробатори на психотропни супстанци, како и Советувалиште за деца кои потекнуваат од семејства каде се врши или се вршело насилство. 
Во текот на 2010 планирано е  150 жени жртви на семејно насилство економски да се зајакнат преку соодветна еманципација при креирање на сопствени мали бизниси, обука и преквалификација во рамки на пет пилот општини. Следува и подготовка на Програма за работа со сторители на семејно насилство, како и ставање во функција на едно Советувалиште за работа со сторители на семејно насилство во Скопје.  

Во текот на 2010 година интензивно ќе се работи на развивање на модел „Социјални работници на улица“ за помош и подршка на најризичните категории надвор од институциите на системот, како и развивање на Програма за социјална интеграција на надарени училишни деца од руралните средини, а кои потекнуваат од социјално загрозени семејства, заради превенција од ризикот од напуштање на училиштето, со посебна мобилизација на единиците на локална самоуправа и на граѓанските организации на локално ниво.

               Планирана е изработка на Оперативниот план за реализација на Националната Стратегија за стари лица (2010-2014), преку кој ќе се настојува да се унапреди квалитетот на животот и грижата за старите лица. Во функција на подигнување на грижата кон оваа ранлива категорија, планирано е понатамошно развивање на социјални сервиси за стари и изнемоштени лица во државата, во општини каде се јавува потреба и можност за реалиазација. Во рамките на овие сервиси ќе функционираат соодветни патронажни тимови преку кои ќе се задоволуваат основните егзистенцијални потреби на старите лица, како и обезбедување на медицинска нега на истите. Ќе биде овозможено проширување на мрежата на вонинституционална заштита на старите лица преку отворање на дополнителни Дневни центри за стари лица во Општина Македонски Брод, населено место Самоков и Општина Крушево населено место Бучин. Исто така ќе биде зајакната формата на јавно приватно партнерство со цел отворање на домови за стари лица. 


Во оваа насока интенцијата на министерството е понатамошно  развивање на  социјалниот сервис  ,,народни кујни,, покрај урбаните средини да бидат опфатени и руралните подрачја.

Преку организирање на обуки и тренинзи, ќе продолжи континуираното јакнење на административните капацитети за работа на полето на превенција од одредени социјални ризици за највулнарабилните групи, со посебен фокус на децата.
Согласно со Законот за малолетничка правда, во јануари 2010 година ќе почне со работа Дисциплинскиот центар за извршување на воспитната мерка: упатување во Дисциплински центар за малолетници, каде ќе се упатуваат малолетници со воспитно-социјални проблеми. Целта на упатувањето на малолетникот во Дисциплинскиот центар е за кратко време, со ефикасни педагошки методи кај малолетникот да се развие чувството на лична одговорност за сопственото однесување и постапки, а истовремено да се потикнат неговите внатрешни позитивни вредности, самиот малолетник максимално да биде вклучен во сопственото воспитување.     

Исто така Министерството за труд и социјална политика во 2010 година планира да отвори уште  еден  Дисциплински центар за малолетници во еден од поголемите градови во Република Македонија, заради поуспешно извршување на воспитната мерка на малолетниците кои се од внатрешноста на државата.

Министерството за труд и социјална политика за работа на стручните работници од центрите за социјална работа кои работат во делот на малолетничката правда, ќе  изготви девет стандаризирани инструменти за работа и тоа: четири за социјалните работници, четири за педагозите и еден за психолозите. Во рамките на оваа активност ќе се изготви Упаство за примена и ќе се организира обука на стручните тимови од центрите за примена на инструментите.

Заради поуспешна практична примена на Законот за малолетничка правда ќе се организира обука на 30 правници од сите центри за социјална работа во Република Македонија. Исто така ќе се зајакнат капацитетите на 120 стручни работници од центрите за социјална работа и 30 стручни работници од двете установи за социјална заштита кои работат со деца во ризик и малолетни сторители на кривични дела, преку континуирани обуки на кадри. 

Во пет Центри за социјална работа ќе се отворат Едукативни центри за групна работа со родители кои имаат деца во ризик и малолетни сторители на кривични дела
3. Активности поврзани со приближување на законодавството во областа на  социјалната заштита кон законодавството на ЕУ 
            Ќе се продолжи во  континуитет  да се следат  законските прописи и препораки  на ЕЗ во доменот на социјалната заштита со цел истите постапно да бидат имплементирани во нашето законодавство.

Во текот на 2010 година ќе се изготви Национална програма за развој на социјалната заштита, како стратешки документ во рамки на кој ќе се утврдат целите, приоритетите и правците на развојот на социјалната заштита на граѓаните на Република Македонија, со мерки на активна социјална политика на среден и на долг рок. Имплементација на овој документ ќе се спроведе преку утврден  Акционен план за спроведување на утврдените мерки и активности.  

За уредување на правото на домување за најзагрозените категории на граѓани, ќе се изготви посебен закон за социјално домување. Овој пропис ќе го воспостави системот и начинот на остварување на социјалното домување, дефинирањето на поимот, концептот и разбирањето на социјалното домување во Македонија, како и распределбата на надлежностите и одговорностите на релевантите институции.
По воспоставањето на современ интегриран информационен систем во Министерството за труд и социјална политика, Заводот за социјални дејности и Центрите за социјална работа, ќе се уреди унифицирана евиденција за корисниците и документацијата за стручната работа. За оваа цел ќе се изготви Правилник за евиденција на корисниците и документација застручната работа.
Врз основа на социјално-економска анализата на состојбата со енергетската сиромаштија на најзагрозените граѓани, ќе се изготви  Програма за субвенционирање на електрична енергија, со кој акт подетално ќе се утврдат корисниците, мерките, носителите и изворите на средствата за намалување на енергетската сиромаштија. 
Со кривично правните прописи, надлежностите на центрите за социјална работа во спроведувањето на алтернативните мерки, воспитните мерки и постпеналната заштита е зголемена кај постапувањето со малолетните и возрасните сторители на кривични дела. За имплементација на алтернативните мерки ќе се зајакне стручниот потенцијал на кадрите во ценрите за социјална работа и ќе се зголеми бројот на програмите со кои ќе се реализираат алтернативните мерки.
4. Тековни активности во социјалната заштита
Во областа на социјалната заштита се спроведуваат активности во насока на подобрување на заштитата на граѓаните, подобрување на квалитетот на услугите и социјалната превенција.

· Спроведување на Акциониот план за превенција и справување со сексуална злоупотреба на деца и педофилија 2009-2012
Основна цел на Акциониот план е намалување и справување со последиците од  сексулната злоупотреба на деца и педофилија  преку подигање на свесноста, преземање на превентивни мерки, обезбедување на координирана и ефикасна заштита, помош, рехабилитација и реинтеграција на децата жртви на сексуална злоупотреба.  

Во текот на 2009 година беа раеализирани низа активности кои произлегуваа од донесениот Акционен план.

Во текот на 2010 година се планира да биде извршена анализа на добиените резултати од спроведеното истражување за состојбите со сексуална злоупотреба со цел донесување на подолгорочна стратегија за борба против сексуалната злоупотреба на деца и педофилија. Исто така во текот на 2010 година се планира организирање на кампањи за подигање на јаваната свест за проблемот на сексуалната злоупотреба на деца и педофилија. Истовремено е започната и постапката за отварање на национална СОС линија за пријавување на случаи на сексуална злоупотреба на деца  која се предвидува континуирано да работи во наредниот период. 

  
 Во текот на 2009 година  спроведени се обуки на стручните лица во центрите за социјална работа и во установите за социјална заштита за згрижување на деца за брза и рана идентификација на децата жртви на сексуална злоупотреба и работа со деца жртви на сексуална злоупотреба како и обуки на претставниците на медиумите за соодветно информирање за случаите на сексуална злоупотреба на деца. Согласно Акциониот план се предвидува овие обуки да продолжат да се реализираат и оваа година. Во текот на 2010 година се предвидува и реализација на обуки на невладините организации, како и обуки на родители/старатели и семејства кои се во социјален ризик за проблемот со сексусуална злоупотреба на деца и педофилија. 
Заради ефективно и координирано спороведување на Акциониот план од страна на  Владата на Република Македонија формирано е Национално координативно тело кое е составено од претставници на сите релевантни министерства и невладиниот сектор.
· Вклучување на здруженија на граѓани, на приватната иницијатива и на физички лица во социјалната заштита. 
 По заокружувањето на законските прописи со кои се создадени услови за вклучување на невладиниот сектор во  вршењето на одредени работи од социјалната заштита, во 2010 година Министерството за труд и социјална политика ќе продолжи со активностите за договарање на партнерски однос во реализирањето на конкретни функции помеѓу соодветни здруженија на граѓани. Бројот на договорените партнерства ќе биде во зависност од расположивите буџетски  средства,  додека изборот на здруженијата  на кои ќе им биде  доверена одредена социјална функција, ќе се спроведе по објавен конкурс, со целосно почитување на транспарентноста на постапката.  
Согласно Законот за инвалидски организации ќе се зајакне соработката со инвалидските и националните инвалидски организации со цел оформување на националната политика која се однесува на инвалидската заштита и мерките за обезбедување на еднакви права и можности на лицата со инвалидност.

 
Ќе се донесат нормативи и стандарди за основање и започнување со работа на установите за социјална заштита.
Ќе се настојува, партнерски однос за одредени работи од социјалната заштита да се изгради и со физичи лица кои ги исполнуваат  пропишаните   законски  услови.
· Помош на внатрешно раселените семејства, лица вратени по основ на договорите за реадмисија и семејствата на бегалците од други држави 

Покрај редовната грижа за внатрешно раселените лица, активностите  на Министерството за труд и социјална политика и понатаму ќе бидат насочени на програми со кои ќе се стимулира враќањето на овие лица во местото на живеење, додека за бегалците од другите држави со признат статус на бегалец односно лица под супсидијарна заштита, ова министерство и Центарот за интеграција кој во текот на 2010 година ќе фукционира како проектна единица во рамки на министерството ќе превземат мерки за олеснување на процесот на интеграција за овие лица, согласно Акционен план за имплементација на Стратегија за интеграција на бегалци и странци 2008-2014 година.

За лицата вратени по однос на договорите за реадмисија кои при враќањето се судруваат со одредени проблеми во рамки на “Програмата за помош и подршка при реинтеграција на повратниц во Република Македонија согласно реадмисионите договори“ предвидени се сет на мерки и активности со кои ќе им се овозможи олеснет пристап на овие лица до социјалните права.
· Инспекциски надзор во социјалната заштита
 Со инспекциски надзор во социјалната заштита, во 2010 година се очекува понатамошно активно спроведување на надзорот над применувањето и спроведувањето  на законските прописи со кои се уредени работите од социјалната заштита, надзор над остварување на правата и исполнувањето на обврските на корисниците на правата, исполнување на условите за вршење на дејности од  социјалната заштита и друго предвидено со Законот. Од работата во инспекцискот надзор се очекуваат понатамошни позитивни  резултати особено во примената на Законот во делот на парична помош од социјална заштита и социјалните услуги. 
IV. Начин и  средства за остварување на социјална заштита

За остварување на Програмата за социјална заштита во Буџетот за 2010 година се планирани буџетски средства на раздел 15001, на следните буџетски подпрограми:
1. Подпрограма 40 – центри за социјална работа и Завод за социјални дејности. Во 2010 година на оваа подпрограма се предвидени буџетски средства во износ од 446.388.000 денари
2. Подпрограма 41 – дневни центри и прифатилишта за вонинституционална социјална заштита. Во Буџетот за 2010 година на оваа подпрограма се планирани 88.780.000 денари.
3. Подпрограма 42 – установи за институционална социјална заштита. Во Буџетот за 2010 година на оваа подпрограма се планирани 231.254.000 денари
4. Подпрограма 44 – програма за условени парични трансфери. Во Буџетот за 2010 година на оваа подпрограма се планирани 5.687.000 денари
5. Подпрограма 45 – реформа на системот за социјална заштита. Во Буџетот за 2010 година на оваа подпрограма се планирани 8.600.000 денари
6. Подпрограма 4А – изградба, опремување и одржување на објекти за социјална заштита. Во Буџетот за 2010 година на оваа подпрограма се планирани 60.000.000 денари
7. Подпрограма 50 – надоместоци за социјална заштита. Во Буџетот за 2010 година на оваа подпрограма се планирани 2.836.000.000 денари за социјални надоместоци на ставка 471, 80.000.000 денари трансфери до Фoндот за здравствено осигурување на ставка 433 и 150.000.000 денари за енергетска сиромаштија на ставка 464 .
а) На ставката 471-Социјални надоместоци во износ од 2.836.000.000 денари, ќе бидат распоредени за:

Постојана парична помош - се исплаќа на лицата кои се неспособни за работа и материјано необзбедени, кои неможат да остварат средства за егзистенција согласно други прописи. Во 2010 година се очекува бројот на овие  корисници да изнесува   5.500 корисници, за што ќе бидат потребни 220.000.000 денари;
Социјална парична помош - се исплаќа на домаќинства чии членови се способни за работа, но се материјално необезбедени. Во 2009 година се очекува да бидат опфатени околу 53.000 домаќинства. За исплатата на социјалната помош ќе бидат реализирани 1.560.000.000 денари;

Паричен надоместок за помош и нега од друго лице - се исплаќа на лица над 26 годишна возраст кои не можат да ги вршат основните животни потреби без помош од друго лице (лицето е со умерени, тешки и длабоки пречки во менталниот развој, лице со потешка и најтешка телесна попреченост, потполно слепо лице, како и лице со трајни промени во здравственета состојба).  Се очекува истото да го стекнат просечно околу 20.000 корисници. Потребните средства за задоволување на правото ќе изнесуваат 975.500.000 денари;

Право на надоместок на плата за скратено работно време поради нега на дете со телесни или ментални пречки во развојот - ова право кое е утврдено со Законот за социјална заштита и со Законот за работни односи, го остварува еден од родителите на хендикепираното дете, доколку родителите се во работен однос. За оваа намена во 2010 година се предвидени 3.000.000 денари;

Еднократна парична помош и помош во натура - ова право можат да го остварат лица или семејства кои што се нашле во положба од социјален ризик заради претрпена природна непогода, епидемија, смрт, подолго лекување или друга социјална криза, како и за повремена помош на одделни биолошки семејства кои се грижат за  свои членови кои се лица со одреден степен на инвалидност и лица на кои им престанува згрижувањето во установа за деца без родители и родителска грижа или згрижувачко семејство. За ова право ќе се реализираат  50.000.000 денари; и

Право на домување -право на паричен надоместок за домување согласно со Законот за социјалната заштита има лице без родители и родителска грижа до 18 годишна возраст, односно по престанување на старателството најмогу до 26 годишна возраст. Паричен надоместок за домување се обезбедува и за лицата со признат статус на бегалец, согласно со одредбите од Законот за азил и привремена заштита, се до периодот на преземање на оваа одговорност од страна  на локалната самоуправа. За оваа намена во Буџетот за 2010 година се предвидени 2.000.000 денари.

Парична помош на лице кое до 18 години возраст имало статус на дете без родители и родителска грижа - со правото можат да се стекнат лицата со стекнат статус на дете без родители и родителска грижа, доколку по полнолетството се без средства за егзистенција, односно се на редовно школување, се до навршување на 26 годишна возраст. Во 2010 година нивниот број ќе изнесува околу  100 лица. За оваа намена во Буџетот за 2010 година се предвидени 4.500.000 денари.

Право на надоместок за трошоци за сместување и надоместок за згрижување на сместеното лице во згрижувачко семејство- ќе се исплатува на семејствата кои во семејството ќе згрижат лице, корисник на социјална заштита. Ова  право ќе го остварат околу 200 семејства  кои ќе згрижат околу 270 лица, за што се очекува да се реализираат 20.000.000 денари;

Сместување во ученички домови или други установи на деца без родители  и родителска грижа до оспособувањето за самостоен живот и работа, а најдоцна до завршувањето на средното образование, ако не постојат можности згрижувањето и воспитанието да се обезбеди на друг начин; дете со воспитно-социјални проблеми (занемарено, злоставувано и социјално необезбедено дете); дете со нарушено поведение; за кои центарот ќе оцени дека установата може да обезбеди чување, воспитување, образование и нормален развиток на детето. За оваа намена во Буџетот за 2010 година се планирани 1.000.000 денари.

б) На ставката 433-Трансфери до Фондот за здравство во износ од 80.000.000 денари, ќе бидат распоредени за остварување право на здравствена заштита на корисниците на социјална заштита на следните права: постојана парична помош, сместување во згрижувачко семејство, паричен надоместок за помош и нега од друго лице, сместување во установи за социјална заштита, парична помош на лице кое до 18 годишна возраст имало статус на дете без родители и родителска грижа, лице-жртва на семејно насилство за кое се превзема мерка на заштита согласно со Законот за семејството и лице опфатено со организирано самостојно живеење со поддршка.
в) На ставката 464 – разни трансфери, дел од средствата во износ од 150.000.000 денари се наменети за програма за субвенционирање на електрична енергија.
8. Подпрограма 51 – надоместоци за цивилни инвалиди од војната. Во Буџетот за 2010 година на оваа подпрограма се планирани 80.000.000 денари и
9. Подпрограма 54 – надоместоци за заштита на бегалци и азиланти. Во Буџетот за 2010 година на оваа подпрограма се планирани 80.700.000 денари. Средствата на оваа подпрограма се наменети за надоместок на правата за внатрешно раселените семејства, лица вратени по основ на договорите за реадмисија и семејствата на бегалците од други држави .
Распределбата на финансиските средства наменети за социјална заштита е направена во согласност со обезбедените средства во Буџетот на Република Македонија за 2010 година со напомена дека во 2010 година ќе се измират и неизмирените обврски по основ на правата од 2009 година. Овие средства во зависност од опфатот на правата, услугите и активностите од социјална заштита во текот на годината може да се менуваат согласно со закон.
Во рамки на расположивите средства од Буџетот на Република Македонија за 2010 година и Програмата за остварување на социјалната заштита за 2010 година, ќе се настојува да се  обезбеди  редовна исплата на социјалната помош за граѓаните кои оствариле право на парична помош од социјална заштита. Ќе се подобрат условите за живот и работа на згрижените корисници во институционалната и вонинституционалната заштита, а истовремено ќе се настојува да се прошири бројот и видот на дневните центри, како посоодветни форми на згрижување. Ќе се работи на натамошно зајакнување на капацитетите на центрите за социјална работа и другите установи, преку обука на стручните кадри.
V. Оваа програма влегува во сила со денот на објавувањето во „Службен весник на Република Македонија“.

